
Cose non lette nell’antica istoia,

Coscì lontañe da-e consuete idee,

De quæ in Europa no gh’ëa ancon memoia,

Che allôa quaexi no paivan cose vee,

Tanta sorpreisa unîa con tanta gioia

Caxionavan në træ squaddre europee,

Che contemplavan quelle novitæ.

Mûtte, immobili, estatiche, incantæ.



20

Ma invece nell’interno de Guanani

(Coscì se nominava l’isoletta)

A comparsa improvvisa d’ommi strani

E d’uña flotta verso lô diretta,

Gran mâveggia a façeiva a-i isolani

Unia con l'anscietæ de chi sospetta;

E all’aia, a-ô sguardo, a-i atti, a-ô movimento

Manifesto l’êa in tutti ô turbamento.

Perchè (sciccome ô semplice ô travedde

E ô ten pe cose çerte i so penscei)

Treî mostri enormi aôa creddeivan vedde

Ne-i bastimenti, e aôa ne-i Europei,

Che gh’ëan a bordo, s’ëan indûti a credde

Che in forma d’ommi foîsan tanti dei;

E combattûi da opposti affetti insemme

Rallegrâse aôa paivan e aôa temme.

Comme nell’ôa che caccia uña servetta,

O un cheûgo, o ô sottocheûgo, o ô so garzon

In mezo do cortile e da ciassetta

De branchæ de fregogge o de granon,

O de brenno impastôu uña conchetta,

Che veddeî corrî in sprescia e in confuxion

Da tutti i canti a çinque, a sei, a sette

Galli, ciosse, pollin e gallinette.

